
Müasir dövrdə beynəlxalq təşkilatlar 
yeni beynəlxalq sistemin və qlobal 
iqtisadiyyatın mühüm aktoru kimi qəbul 
olunur. Heç şübhəsiz ki, beynəlxalq 
institutların yayılması, adətən, qlobal-
laşma, transmilli mübadilə və kom-
munikasiya səviyyələrinin artması ilə 
əlaqələndirilir. Qloballaşan dünyada 
yaranmış kollektiv fəaliyyətin getdikcə 
daha mürəkkəb dilemması ilə məşğul 
olmaq üçün bu qurumlara ehtiyac var. 
Bu baxımdan da beynəlxalq təşkilatlarla 
aktiv şəkildə çalışmaq Azərbaycanın xa-
rici siyasətində də əsas prioritetlərdən 
birinə çevrilmişdir. Müasir siyasi real-
lıqlar sübut edir ki, suverenlik getdikcə 
daha çox öz dövlətini xarici təsirlərdən 
təcrid etmək yolu ilə deyil, bütün növ 
beynəlxalq təsisatlarda səmərəli iştirak 
etməklə müəyyən edilə bilər. Bütün bu 
reallıqları çevik dəyərləndirməyi baca-
ran, müasir çağırışlara adekvat cavab 
verə bilən görkəmli  diplomat İlham 
Əliyev Azərbaycanın sıx əməkdaşlıq et-
diyi təşkilatlarla bir prinsip üzərində elə 
işləyib ki, dövlətimiz həmin təşkilatların 
imkanlarından yararlandığı qədər, biz 
də o təşkilatların dünyadakı nüfuzunun 
artırılmasına xidmət etməyi qarşımı-
za məqsəd qoymuşuq. Bu baxımdan 
da təşkilatlarda sədrlik etdiyimiz 
dövrdə irəli sürülən yeni təşəbbüslər 
təşkilatların dünyada cərəyan edən 
proseslərin idarə edilməsində və dizay-
nındakı rolunu əhəmiyyətli dərəcədə 
artırmışdır. 

Azərbaycan müxtəlif beynəlxalq 
platformalarda yalnız qarşılaşdığı-
mız məsələlərin deyil, habelə, bütün 
dünyanı yaxından maraqlandıran 
qlobal miqyaslı problemlərin həllinə 
töhfə verməyə çalışır. Bunun məntiqi 
nəticəsi olaraq, Azərbaycanın səyləri 
dünya ictimaiyyəti tərəfindən də yüksək 

dəyərləndirilir. Dövlət başçımızın “vak-
sin millətçiliyini” sərt tənqid etməsi, varlı 
və kasıb ölkələr arasında vaksinləşmə 
məsələsinin ədalətsiz bölgüsünü 
pisləməsi, Azərbaycanın 2020-ci ildə 
Dünya Səhiyyə Təşkilatına 10 milyon 
dollar yardım etməsi, pandemiya ilə 
mübarizədə ayrı-ayrı dövlətlərə maliyyə 
və humanitar yardımlar göstərməsi 
Azərbaycan dövlətinin ümumbəşəri 
məsələlərdə beynəlxalq münasibətlər 
sisteminin etibarlı tərəfdaş obrazını 
gözümüzdə canlandırır. 

Ölkəmizin ötən ildə diplomatik ma-
sada mövqelərini möhkəmləndirməsinin 
nəticəsidir ki, bu gün respublikamız re-
gionun yeni geosiyasi mənzərəsini for-
malaşdırmaqla yanaşı, region tarixində 
yeni səhifələrin açılmasını təmin edir. 
Belə ki, Azərbaycan –Rusiya –İran,  
Azərbaycan – Gürcüstan –Türkiyə, 
Azərbaycan – İran –Türkiyə, 
Azərbaycan–Türkiyə – Pakistan, 
Azərbaycan –Türkiyə –Türkmənistan 
kimi üçtərəfli dialoq platformaları 
ölkəmizin beynəlxalq statusunun 
artırılması ilə yanaşı, region ölkələri 
üçün yeni iqtisadi perspektivlər vəd edir. 
Dövlət başçımızın qəbul etdiyi müdrik 
qərarların nəticəsidir ki, region ölkələri 
arasında daha etibarlı münasibətlər 
bərqərar olur və investisiya cəlbediciliyi 
artır. 

2021-ci ildə Azərbaycanın xari-
ci siyasətində yadda qalan daha bir 
hadisə yeni adı ilə Türk Dövlətlər Birliyi 
olan Türkdilli Dövlətlərin Əməkdaşlıq 
Şurasına uğurla sədrlik etməsidir. 
2021-ci il noyabrın 12-də Prezident 
İlham Əliyevin Qarabağın azad edilməsi 
işində göstərilən səylərə və türk 
birliyinin daha da gücləndirilməsinə 
töhfələrinə görə, Türk Dünyasının Ali 
Ordeni ilə təltif edilməsini xüsusi qeyd 

etməliyik. Bundan əlavə, Azərbaycan 
BMT, ATƏT, Avropa İttifaqı, Avropa 
Şurası, İslam Əməkdaşlıq Təşkilatı, Qo-
şulmama Hərəkatı və digər beynəlxalq 
platformalarda öz mövqeyini daha da 
gücləndirməklə, həm də bu təşkilatların 
beynəlxalq münasibətlər sistemində nü-
fuzunun artırılmasına əvəzsiz töhfələr 
verdi.

2021-ci ilin başlanğıcında 
Azərbaycan, Rusiya və Ermənistan 
liderlərinin Moskva, ilin sonuna doğru 
Soçi, Aşqabad, ardınca Avropa İttifa-
qı Şurasının Prezidenti Şarl Mişelin 
vasitəçiliyi ilə Brüsseldə keçirilən 
görüşlər Azərbaycanın mövqeyini 
gücləndirməklə yanaşı, əldə etdiyi-
miz Zəfərin leqallaşdırılması işində 
əhəmiyyətli rol oynadı. Aydın oldu ki, 
ölkəmizin mövqeyi beynəlxalq aktorlar 
tərəfindən də qəbul olunur.

Azərbaycan ötən ildə beynəlxalq 
hüquqi müstəvidə də böyük bir uğu-
ra imza atdı. Belə ki, Azərbaycan 
Ermənistanı hüquqi müstəvidə,  BMT-nin 
Beynəlxalq Ədalət Məhkəməsində də 
məğlub etdi. Daha sadə dillə desək, 
Ermənistan dövlətinin yalan üzərində 
qurulduğu rəsmi şəkildə sübuta yeti-
rildi. Beynəlxalq Ədalət Məhkəməsi 
Ermənistanın əsas iddiası və məqsədi 
olan “müharibə məhbuslarının dərhal 
geri qaytarılmasına dair iddiası”, 
Ermənistanın Hərbi Qənimətlər Parkının 
bağlanmasına, İrəvanın Azərbaycan 
tərəfindən müharibə cinayətlərinin 
araşdırılmasına dair iddiasını təmin 
etmədi. Beynəlxalq məhkəmə bildirdi 
ki, Ermənistanın Azərbaycan tərəfindən 
müharibə cinayətlərinin araşdırılmasına 
dair iddiası ilə əlaqədar əsaslandırılmış 
sübutlar təqdim edilməyib. Əslində, 
məhkəmə sadə formada Ermənistanın 
yalan danışdığını ifşa etdi.

Ölkə daxilində rəsmi qəbullar, işğal-
dan azad edilmiş ərazilərə, regionların 
sosial-iqtisadi inkişafı ilə əlaqədar digər 
regionlara, habelə xaricə – Belçikaya, 
Türkmənistana, Türkiyəyə, Rusiya-
ya səfərləri, Füzuli Beynəlxalq Hava 
Limanının açılışı və s. kimi əhəmiyyətli 
hadisələri nəzərə alıb, cənab 
 Prezidentin 2021-ci il üçün iş qrafikinə 
nəzər yetirdiyimiz zaman onun nə qədər 
dolğun olduğunun şahidinə çevrilirik. 

Əldə etdiyimiz konkret nəticələr 
onu deməyə əsas verir ki, 2022-ci ildə 
Azərbaycanın xarici siyasətinin əsas 
prioriteti beynəlxalq münasibətlər 
sistemində mövqeyimizin daha da 
gücləndirilməsi ili kimi tarixə düşəcək. 
2022-ci ilin “Şuşa ili” elan edilməsi 
həm daxili, həm də xarici siyasətimizin 
bundan sonra da uğurla reallaşdırılaca-
ğından, dövlət başçımızın bütün qərar 
və addımlarında hər zaman olduğu 
kimi, Azərbaycan xalqının maraqlarının 
təmin ediləcəyindən xəbər verir. Bu, 
həm də bütün dünyaya sübut edəcək ki, 
torpaq əsl sahiblərinin əllərində olanda 
çiçəklənir, inkişaf edir. İnsanların rifah 
halında yaşaması, sadəcə, Azərbaycan 
vətəndaşına deyil, bütün bəşəriyyətə 
fayda gətirir. İndi bütün dünya görəcək 
ki, dağıtmaq yox, qurub-yaratmaq, 
torpaq dirçəltmək, tarixi saxtalaşdırma-
maq, tarixi hadisələrin gedişini yanlış 
istiqamətə sürükləməmək, düzgün 
siyasət yürütmək və insanlığa töhfə 
vermək nə deməkdir. Regionda və 
dünyada artan iqtisadi tənəzzülün və 
siyasi kataklizmlərin hökm sürdüyü 
bir zamanda, xalqımızın monolit birliyi 
nəticəsində Azərbaycan tarixdə sülh 
göyərçini missiyasını uğurla icra edir. 

Şəbnəm HƏSƏNOVA, 
politoloq

Xarici siyasətimizin 
prioritet istiqaməti

Azərbaycan aparıcı 
aktorlardan birinə çevrilib
M üasir Azərbaycan istər regional, istər qlobal məsələlərin, dünyanı 

maraqlandıran vacib və təxirəsalınmaz çağırışların həllində aparıcı 
aktorlardan birinə çevrilib. Təsadüfi deyil ki, ölkəmiz bütün sahələr üzrə 

nüfuzlu beynəlxalq tədbirlərə evsahibliyi edir. 2003-cü ildən daha yeni vüsət alan bu 
ənənə il keçdikcə daha geniş istiqamətlərə sirayət edir. Məsələn, 2012-ci ildə Bakıda 
keçirilən “Avroviziya” mahnı yarışması, 2015-ci ildə təşkil edilən I Avropa Oyunları, 
eləcə də 2017-ci ildə paytaxtımızda baş tutan IV İslam Həmrəyliyi Oyunları ölkəmizdə 
təkcə siyasi-iqtisadi sahədə deyil, həmçinin, idman və mədəniyyət sahəsində 
də beynəlxalq səviyyəli tədbirlərin keçirilməsi Azərbaycanın dünyada qazandığı 
nüfuzundan xəbər verir. Paytaxtımızda və respublikanın digər regionlarında yüksək 
standartlarda təşkil edilən belə tədbirlər dünya təcrübəsində nümunə olaraq 
göstərilir. Bu fikirləri bizimlə söhbətində politoloq Samir Nuriyev bildirdi.

O dedi: 
– Ölkəmizin təşkilatçılıq potensialı, 

qonaqpərvərliyi hər zaman misal olaraq 
çəkilir. Əlbəttə, belə tədbirlərə çox nümunə 
göstərmək olar. 2014-cü ildə Bakıda keçirilən 
NATO  Parlament Assambleyasının semi-
narı, ATƏT Parlamaent Assambleyasının 
23-cü illik sessiyası, Bakı Beynəlxalq Hu-
manitar Forumu, Bakı I Elm Festivalı dünya 
səviyyəsində böyük əhəmiyyət kəsb edən 
qlobal miqyaslı tədbirlərdən idi. Dünyada 
multikulturalizmin mərkəzlərindən biri hesab 
edilən ölkəmizdə 2017-ci ildə IV Ümumdünya 
Mədəniyyətlərarası Dialoq Forumu keçiril-
di. Ümumilikdə, “Bakı prosesi” çərçivəsində 
təşkil edilən bu forumlar ölkəmizdə mütəmadi 
olaraq keçirilir. Xatırladaq ki, “Bakı  prosesi” 
Azərbaycanın təşəbbüsü ilə 2008-ci ildə 
mədəniyyətlər və sivilizasiyalararası əlaqələri 
genişləndirmək, səmərəli və effektiv dialoqun 
qurulması məqsədi ilə irəli sürülmüşdür.

Ölkəmizi dünyaya tanıdan ən önəmli 
beynəlxalq tədbirlərdən biri də “ Formula- 1”-in 
Azərbaycan Qran priləri oldu. Statistikaya 
görə, dünyanın ən çox izlənən idman yarışı 
olan “F-1”in paytaxtımızda keçirilməsi ölkəmizə 
böyük nüfuz qazandırdı. 

Təbii ki, Beynəlxalq Humanitar Forumun, 
Ümumdünya Mədəniyyətlərarası Dialoq 
Forumunun, Dünya Dini Liderlər Forumunun, 
BMT-nin Sivilizasiyalar Alyansının Qlobal 

forumların ölkəmizdə keçirilməsi Azərbaycanın 
xarici siyasətdə qazandığı uğurların,  Prezident 
İlham Əliyevin müdrik siyasətinin nəticəsidir. Bu, 
həm də ölkəmizdə mövcud olan daxili sabitliyin 
göstəricisidir. 

2018-ci ildə Azərbaycanın təşəbbüsü ilə ilk 
dəfə olaraq regional əməkdaşlıq çərçivəsində 
qonşularımızla dördtərəfli əməkdaşlıq formatı-
na start verildi. Bu formatın regionda yaşanan 
problemlərin həlli, sabitliyin bərpası, eləcə də 
təhlükəsizliyin təmin edilməsi baxımından verdi-
yi töhfələri nəzərə alsaq deyə bilərik ki, ölkəmiz 
regionun aparıcı təşəbbüskar dövlətidir. 

Beynəlxalq tədbirlərin keçirilməsi baxımın-
dan, yenicə geridə qoyduğumuz 2021-ci il də 
əvvəlki illərdən geri qalmadı. 2021-ci ildə pay-
taxtımız bir çox beynəlxalq nüfuzlu tədbirlərə 
evsahibliyi etdi. Belə tədbirlərdən biri də, Nizami 
Gəncəvi Beynəlxalq Mərkəzinin təşkilatçılığı 
ilə noyabrın 4-də təşkil edilən “ COVID–19-dan 
sonrakı dünya” adlı Qlobal Bakı Forumu 
oldu. Əlbəttə, dünyada baş verən qlobal 
dəyişikliklər həm də bu məsələlərin həllində 
yeni münasibətlər, yeni yanaşmalar tələb edir. 
Ölkəmizdə bu qəbildən tədbirlərin keçirilməsi 
onu göstərir ki, Azərbaycan qlobal siyasətə dair 
vacib məsələlərin müzakirəsində və həllində 
aparıcı ölkələrdən birinə çevrilib. 

Hazırladı:  
İmran ƏLİYEV,  

“Xalq qəzeti”

Şanlı Qələbəmizi 
reallaşdıran tarixi hadisə

İyirmi səkkiz il yarım işğal altında qalan 
Şuşa düşməndən azad edildi! Azərbaycanın 
dünya birliyindəki reytinqini daha da yüksəldən 
bu tarixi Qələbəni döyüş meydanında qazandıq. 
Hazırda dünyanın inkişaf etmiş dövlətləri də 
Azərbaycan Ordusnun Şuşanın azadlığı uğ-
runda göstərdiyi şücaəti, hərbi taktikanı öyrənir 
və bu əməliyyatların incəliklərini heyranlıqla 
araşdırırlar. 2020-ci il noyabrın 8-i Azərbaycan 
tarixində əbədi qalacaqdır. Bu tarix əbədi yaşa-
yacaq. Bu, bizim şanlı Qələbəmizin, reallaşdığı 
gündür! Bu Qələbə Ermənistan ordusunun 
güclü və qüvvətli olması barədə uydurduqları 
yalanları alt-üst etdi. 

Dövlətimizin başçısı Şuşanın azad edilməsi 
müjdəsini xalqa xəbər verərkən də bildirmişdi 
ki, Ermənistan –Azərbaycan, Dağlıq Qarabağ 
münaqişəsinin hərbi həll yolları da vardır və bu 
gün biz bunu döyüş meydanında sübut edirik: 
“30 ilə yaxın mənasız danışıqlar bizi heç bir 
nəticəyə yaxınlaşdırmadı. Əzəli tarixi torpaq-
larımız 30 ilə yaxın işğal altında qaldı. Danı-
şıqlar prosesində Ermənistan tərəfi, sadəcə 
olaraq, vaxt udmaq istəyirdi, status-kvonu 
möhkəmləndirmək, əbədi etmək niyyətində idi. 
Bu illər ərzində dəfələrlə Azərbaycana müxtəlif 
güc mərkəzlərindən göndərilən siqnallar bizi 
vəziyyətlə barışmağa sövq edib. Ancaq biz 
qətiyyət, cəsarət, siyasi iradə göstərərək 
Azərbaycan xalqının maraqlarına cavab 
verməyən heç bir razılaşmaya getmədik”.

Prezident, Ali Baş Komandan İlham Əliyev 
dəfələrlə bütün beynəlxalq kürsülərdən bəyan 
etmişdi ki, torpaqlarımızın, ərazi bütövlüyümü-
zün bərpa edilməsi bizim əsas vəzifəmizdir və 
biz bu vəzifəni icra edirik. Danışıqlar heç bir 
nəticə vermədi. Bu tarixi Qələbəni möhtərəm 
Prezidentimizin rəhbərliyi ilə rəşadətli ordu-
muz döyüş meydanında qazandı. Söz yox ki, 

şəhidlər verərək bu Qələbəni qazandıq. Tarix 
də sübut edir ki, müharibə qansız-qadasız, 
dağıntısız, itkisiz başa çatmır. Buna baxmaya-
raq, şəhidlərimizin qanı yerdə qalmadı. Düşmən 
darmadağın edildi və bu şanlı Qələbədən cəmi 
iki gün sonra kapitulyasiya aktını imzalamağa 
məcbur edildi. 

 Hazırda Şuşada, bütövlükdə, Qarabağda 
genişmiqyaslı yenidənqurma, bərpa-quruculuq 
işləri davam etdirilir. 30 illik işğaldan sonra, 
nəhayət, 2021-ci il avqustun 30-da Şuşada 
böyük Azərbaycan şairi, dövlət xadimi Molla 
Pənah Vaqifin məqbərəsinin önündə Vaqif 
Poeziya Günlərinin açılışı keçirildi. Bu ərəfədə 
Şuşadakı Yaradıcılıq Mərkəzində “Yaddaş. 
Fotoqrafik tarix”, Rəsm Qalereyasında “Qa-
rabağ – Azərbaycan mədəniyyətinin incisidir” 
və Xalçaçılıq Qalereyasında “Yenidən doğma 
diyarda. Qarabağın sənət inciləri” adlı sərgilər 
təşkil edildi. Dünyada böyük əks-səda doğu-
ran “Xarıbülbül” Beynəlxalq Musiqi Festivalı 
və digər tədbirlər düşmənə və havadarlarına 
gözdağı oldu.

 Bu gün artıq Şuşada böyük işlər görülü və 
bu, Şuşa şəhərinin baş planı əsasında real-
laşır. Baş plan hazırlanarkən Şuşanın tarixi 
əzəmətinin qorunması əsas götürülüb. Görülən 
işlər Şuşanın dünyanın ən gözəl şəhərlərindən 
birinə çevriləcəyinə əminlik yaradır. Təqdim 
olunan baş planda Şuşanın orta, yüksək və 
qarışıq sıxlıqlı olan yaşayış binalarının inşa 
edilməsi, şəhər mərkəzinin, yeni tikiləcək və 
qorunub saxlanılacaq tarixi binalar və abidələrin 
yerləri də öz əksini tapıb. Bütün bunlar düşmən 
üzərində qazandığımız şanlı Qələbənin bariz 
nümunəsidir. Qarabağ Azərbaycandır!

Mehman İSMAYILOV,  
politoloq

İstifadəyə yararsız döyüş 
sursatlarının Seyfəli poliqonunda 
utilizasiyası davam etdirilir

Azərbaycan Ordusunun bölmələri istismar müddəti 
başa çatmış və istifadəyə yararsız döyüş sursatlarının 
Seyfəli poliqonunda utilizasiyasını davam etdirir.

Bu barədə AZƏRTAC-a Müdafiə Nazirliyinin mətbuat 
xidmətindən məlumat verilib. 

“Aparılan partlayış işləri ilə əlaqədar bir daha əhalini təşvişə 
düşməməyə çağırır və bildiririk ki, narahatlığa heç bir əsas 
yoxdur”, - deyə nazirliyin məlumatında qeyd olunub. 

Azərbaycanın dini konfessiyalarının rəhbərləri 
Vatikanda Roma papası ilə görüşəcəklər
Yanvarın 12-də Qafqaz Müsəlmanları İdarəsinin sədri Şeyxülislam 

Allahşükür Paşazadənin rəhbərlik etdiyi nümayəndə heyəti Vatikana səfərə 
yola düşür.

İdarədən verilən məlumata 
görə, Azərbaycanda fəaliyyət 
göstərən dini konfessiyaların 
təmsil olunduğu nümayəndə 
heyətinə Azərbaycan dağ 
yəhudiləri icmasının başçısı 
Melix Yevdayev, Rus Pra-
voslav Kilsəsinin Bakı və 
Azərbaycan Yeparxiyasının 
katibi Arximandrit Aleksiy 
Nikonorov və Roma Katolik 
Kilsəsinin Azərbaycandakı 
apostol prefekti Yepiskop Vla-
dimir Fekete daxildirlər.

Azərbaycanın dini kon-
fessiya rəhbərlərinin Roma 
Katolik Kilsəsinin başçısı 
Zati-müqəddəsləri Papa 
Fransiskin rəsmi dəvəti 
ilə həyata keçirilən səfəri 
Müqəddəs Taxt-Tacla 
Azərbaycan arasında qarşı-
lıqlı əlaqələrin genişlənməsi 
fonunda dinlərarası dialoq və 
əməkdaşlıq müstəvisində yeni 
imkan və perspektivlər açır. 
Vatikan tərəfinin əməkdaşlıqda 
maraqlı olduğunu Roma 
Papası Fransisk 2016-cı ildə 
Bakıya həvari səfəri zamanı 
Azərbaycandakı dini konfes-
siya rəhbərləri ilə görüşündə 
ifadə etmiş, qarşılıqlı səfərlərin 
önəmini vurğulamışdı.

Azərbaycan nümayəndə 
heyətinin səfər çərçivəsində 
Vatikan dövlətinin başçısı və 
dünya katoliklərinin    
lideri – Roma Papası Fransisk 
həzrətləri, habelə Müqəddəs 
Taxt-Tacın bir sıra ali rəsmiləri, 
o cümlədən, Dövlət kati-
bi Kardinal Pietro Parolin, 
Dinlərarası dialoq üzrə Pontifik 
Şurasının rəhbəri Kardinal 
Migel Ayuso, Xarici dövlətlər 
ilə əlaqələr üzrə Katib Arxi-
yepiskop Riçard Qallaher və 
digərləri ilə görüşləri planlaşdı-
rılır. Görüşlər zamanı işğaldan 

azad olunmuş Azərbaycan 
torpaqlarında dini-mənəvi 
irsin bərpası, məscid, kilsə və 
məbədlərin yenidən qurul-
ması sahəsində görülən işlər 
barədə ətraflı bəhs olunması, 
Azərbaycan həqiqətləri və 
multikultural həyat tərzi barədə 
fikir mübadiləsi nəzərdə 
tutulur.

Məlumat üçün bildirək 
ki, Qafqaz Müsəlmanları 
İdarəsinin Vatikanla dini-
mənəvi əlaqələri uzun 
illərdir uğurlu şəkildə inkişaf 
edir. Qafqaz Müsəlmanları 
İdarəsinin dinlərarası dialoq və 
əməkdaşlığa dair beynəlxalq 
tədbirlərində Vatikan rəsmiləri 
ilə uğurlu, səmərəli işbirliyi, 
əməli əməkdaşlıq təcrübəsi 
mövcuddur. Şeyxülislam 
A. Paşazadə və Vatikanın 
Dinlərarası dialoq üzrə Pontifik 
Şurasının rəhbəri Kardinal Mi-
gel Ayuso KAICIID Beynəlxalq 
Dialoq Mərkəzinin Direktorlar 
Şurasının üzvləridirlər. Dini 
liderlərin Ümumdünya Bakı 
Sammitlərində, habelə QMİ 
nəzdində Bakı Beynəlxalq 
Dinlər və Sivilizasiyalararası 
Əməkdaşlıq Mərkəzi xəttilə 

həyata keçirilən beynəlxalq 
tədbirlərdə Vatikan hər zaman 
yuksək səviyyədə təmsil 
olunur.

Azərbaycanın dini kon-
fessiya rəhbərləri Vatikana 
səfər müddətində Azərbaycan 
dövlətinin milli-mənəvi irsini 
qorumaqla yanaşı bəşəri 
dəyərlərə ehtiram və qayğı 
ilə yanaşmasının göstəricisi 
olan, Birinci vitse- prezident 
 Mehriban Əliyevanın 
təşəbbüsü ilə Vatikanda 
Heydər Əliyev Fondunun 
xəttilə həyata keçirilən misilsiz 
əhəmiyyətə malik layihələrlə 
tanış olacaqlar.

Yanvarın 17-nə kimi davam 
edəcək səfər Müqəddəs 
Taxt-Tacla Azərbaycan 
Respublikası arasında 
mövcud yüksək səviyyəli 
münasibətlərin dini-mənəvi 
müstəvidə, dinlərarası dialoq 
və əməkdaşlıq platformasında 
daha da möhkəmlənməsinə 
xidmət edəcəkdir.

Səfərin yekunlarına 
dair mətbuat konfransı 
keçiriləcəkdir.

“Xalq qəzeti”

Azərbaycanda ulduz almış 
hotellərin sayı açıqlanıb

Azərbaycanda ulduz alan hotellərin sayı 21-ə çatıb. 
Azərbaycan Hotel Assosiasiyasından verilən 
məlumatda bildirilir ki, proses davamlı olaraq aparılır 

və hotellər təsnifatlandırılır. Hazırda 14 hotel 5, 6 hotel 4, 1 
hotel isə 3 ulduzludur.

Qeyd edək ki, "Turizm haqqında" qanuna görə ulduz 
kateqoriyası müəyyənləşdirilmədən fəaliyyət göstərən hotellər 
cərimələnəcək. Qanun qüvvəyə mindiyi tarixdən etibarən isə 6 
ay ərzində bütün hotellər təsnifatdan keçməlidir.

“Xalq qəzeti”

Mərkəzi Bankın valyuta 
ehtiyatları 12 faizə yaxın artıb 
2021-ci il dekabrın 30-a olan vəziyyətə görə, 
Azərbaycan Mərkəzi Bankının valyuta ehtiyatları 7,07 
milyard dollar təşkil edib.

Mərkəzi Bank bildirib ki, bu göstərici ötən ilin əvvəli ilə 
müqayisədə 11,8 faiz artıb.

Ötən ayla müqayisədə isə valyuta ehtiyatları 0,8 faiz və 
ya 0,05 milyard dollar artıb.

“Xalq qəzeti”

“Biz 2022-ci ildə Şuşa şəhərinin 270 illiyini qeyd edəcəyik. Pənahəli xan 1752-ci ildə 
Şuşanın təməlini qoyub və biz yeni ildə bu yubileyi böyük təntənə ilə qeyd edəcəyik. Bu 
şanlı tarixi nəzərə alaraq və Şuşanın bərpasını sürətləndirmək məqsədilə mən yeni ili 
“Şuşa ili” elan edirəm”. Prezident İlham Əliyevin Dünya Azərbaycanlılarının Həmrəylik 
Günü və Yeni il münasibətilə müraciətində səsləndirdiyi bu fikir həm xalqımız, həm 
də dünya azərbaycanlıları tərəfindən sevinclə qarşılandı. Bu, həm də Ermənistana, 
havadarlarına, bütövlükdə, dünya birliyinə tarixi Qələbəmizi, ərazi bütövlüyümüzün bərpa 
olunduğunu təsdiqləyən bir mesaj idi. 

Prezident İlham Əliyevin illər ərzində yürütdüyü çoxşaxəli, 
konstruktiv, məqəsdyönlü diplomatiya və 2021-ci ildə əldə olunan 
nəticələr Azərbaycanın xarici siyasətinin prioritet istiqamətlərinin 

düzgün müəyyənləşdirdiyindən xəbər verir. Heç şübhəsiz, bu uğurlu 
diplomatiya piramidasının sonuncu və zirvə mərhələsində Qarabağ 
Zəfəri dayanırsa, digər pillələrdə Azərbaycanın beynəlxalq münasibətlər 
sisteminin başqa aktorları kimi, dövlətlərlə və beynəlxalq təşkilatlarla 
münasibətlərini daha da dərinləşdirməsi durur. 

